
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Г. Дамдин монголчлов

	Хавтасны зураг : Тимофеев Василий Тимофеевич. Жимстэй охин (1879 он)

	ЖИМС

	 

	Зургаадугаар сарын салхигүй халуун өдрүүд билээ. Ойн доторх шүүслэг навчис, өтгөн бөгөөд ногоон, харин хааяа нэгэн хус ба далдуу моддын шарласан навчис унаж байлаа. Нохойн хошууд, үнэрт сайхан цэцгүүдээр хучигдмал ойн нугуудаар балт хушингар дэвсэгдээд, өндөр ургасан өтгөн хөх будаа бараалан долгиолж дундаа хүртэл бөхийн, ёроолоор нь хорхой шавж чахарч, овьёос, хөх будаан дунд бөднө шувууд заримдаа хахирч, заримдаа шагшрах бөгөөд ой дотор гургалдай шувууд хааяа бүдэг бадаг нэг жиргэн донгодсон тийм хуурай халуун шарсан өдрүүд байв. Замын дагуу хуурай тоос хөдлөлгүй үргэлж үзэгдэх, заримдаа бөөн үүл болон босож, гэнэтийн зөөлөн салхины үлээлтэд зүүн тийш, баруун тийш хөөгдөнө. 

	Тариачид барилгаа гүйцээж, малын бууц зөөж байлаа. Бод малууд хуурай халсан газраасаа хэзээ тавихыг хүлээж ядан өлсөж байлаа. Сүүлээ годгонуулан сөхөж оодгоносон үнээ, тугалууд маллагчаас зугтаан, байрнаасаа зугтаан гүйлдэнэ. Морьтой багачууд замаар хөндлөн гулд давхилдаж байв. 

	Авгайчууд, ойгоос шуудай шуудайгаар ногоо зөөж, охид, хүүхнүүд, тайрсан моддын завсраар бутан дундуур бие биетэйгээ хөөцөлдөн жимс түүцгээж, зуслангийнханд худалдахаар аваачиж байлаа. 

	Зуслангийнхан үзэмж сайхантай уран барилгын гоё хээнцэр байшингуудад суудаг бөгөөд нарны халхавч барин, үнэт цэвэр хөнгөн хувцсаа өмсөцгөөгөөд элс асгаж гудамжилсан замаар залхуутайхнаар зугаалах буюу модны сүүдэрт чимэгтэй гоё ширээнүүдийн дэргэд ярилцан суугаад, халуунд бухимдан нозоорч, цай буюу сэрүүцүүлэх унд ууцгаана. 

	Николай Семенычийн суварган цамхаг балкон зургийн үзэсгэлэн гоёмсоглол, сүүдэрлэг тэр бүхэн нь цөм шинэ, цөм гоё цэвэрхэн сайхан том зуслангийн байрны дэргэд, морин тэрэгний улаачаас Петербургийн ноёныг нэрлэдэг шиг «хойш, урагш»-ийг 15-аар хотоос зөөж авчирсан хонх бүхий гурван морьдыг хөллөсөн тэрэг зогсож байна. 

	Энэ ноён бол, үнэнч явдалтан мэт боловч үнэндээ хамгийн сүрхий либерал гэгдэгч бөгөөх зальтайгаар байгуулагдсан бүх хороо, комисс хамаарах газруудад оролцогч либералын нэрт зүтгэлтэн байлаа. Үргэлж их ажилтай хүн шиг тэр нөхөр, бага наснаасаа найзалсан бараг нэгэн үзэлт хүн дээрээ зөвхөн нэг хоног байхаар хотоосоо ирсэн нь тэр ажээ. 

	Тэд, зөвхөн үндсэн хуульд эхлэлийг хэрэглэх аргынхаа талаар бага зэрэг зөрөлддөг байлаа. Энэ нөхөр бол Петербургийн хүн байтлаа европ маяглал нь дэндсэн бөгөөд бараг ч социализм тийш бага зэрэг хэлбийж татагдагчийн нэг буюу өөрийн ажиллаж байгаа газруудаасаа маш их цалин авдаг хүн байлаа. Харин Николай Семеныч бол славян ёсны илрэлтэй, шашинд автагдсан цэвэр орос хүн бөгөөд олон мянган десятин газрыг эзэгнэн суудаг ажээ. 

	Тэд цэцэрлэг дотор, таван төрөл янзын зүйлсээр бүрдсэн хоолыг идсэн боловч халуунаас болоод бараг идэж базаасангүй, базаагаагүй явдал нь зочдод улам шамдамгай ажиллагч 40 рублийн хөлстэй тогооч, түүний туслах нарын хөдөлмөрийг бараг дэмий үрэв. Зөвхөн шинэ загастай, ногоотой хүйтэн шөл ба гоё хэлбэртэй хийсэн өнгө бүрийн мөстмөл унд, бас зүйл бүрийн чихрийн судлаар чимж гоёсон боов, нимгэн хайрмал хатуу амтат боов зэргийг идэцгээжээ. Хооллогсод нь зочин либерал эмч, хүүхдийн багш Николай Семеныч л хазаарлан барьж чаддаг, шийдэмгий социал-демократ, хувьсгалч оюутан, Николай Семенычийн эхнэр Мари, хамгийн бага нь дөнгөж хуушуурт орж байгаа гурван хүүхэд ажээ. 

	Хоол бага зэрэг удааширлаа. Учир нь Мари өөрөө ихээхэн уурсангуй эмэгтэй тул Гоги гэдэг хөвгүүнийхээ гэдэсний эвгүйдлийг арчилж байсан бөгөөд тийм явдал чинээлэг хүмүүст тусна. Николай нь зочинтойгоо дөнгөж улс төрийн яриа эхэлтэл шийдэмгий, оюутан хэний ч өмнө өөрийн үзэл санааг өгүүлэн хэлэхээс хулчийдаггүй гэдгийгээ үзүүлэхийг хүсэн, уул ярианд шумбан орсонд зочин дуугаа хураагаад, Николай Семеныч өөрөө хувьсгалчийг тайтгаруулах болов. 

	Долоон цагт хоолложээ. Найз нар нь түшлэгтэй сандалд сууж хоолны дараа зөөлөн цагаан архитай хүйтэн зүйл ууцгааж ярилцаж байцгаалаа. 

	Тэдний зөрөлдөөн нь юуны өмнө сонгууль нь нэгэн шатны буюу хоёр шатны алин нь байх ёстой вэ гэдэг асуудлаар илэрсэн байв. Хоолны газраас ялаа оруулахгүйн тулд сараалжин тор татсан өрөөнөөс цай уулгахаар тэднийг дуудах үед тэдний зөрөлдөөн айхтар болон эхэлж байлаа. Цай уух үедээ зочид хүү Гогийн гэдэсний эвгүйцлийн шалтгааныг бодолхийлсэн Мари гуайтай цөмөөр ярилцаж тайтгаруулахаас өөр аргагүй болсон билээ. Үзэсгэлэнт сайхны тухай яриа болсон ба Мари нь соёлын бууралтын үзэсгэлэнт сайхан дотор un je ne sais guoi байна гэж огт эсэргүүцэж үл болох зүйлийг батлав. Тэрээр энэ минутад соёл бууралтын үзэсгэлэнт сайхны тухай ер бодоогүй боловч, зүгээр л олон юм ярилцан оролцож байлаа. Энэ нь зочинд огт хэрэггүй байсан боловч, тэр соёлын бууралтын эсрэг юу ярьдгийг сонсож, түүнд соёлын бууралт ба үл болох бууралтын тухай ямар ч хамаа алга юм гэдэг тухай хэн ч тааж мэдмээргүй тийм төсөөтэй бүхнийг ярьжээ. 

	Николай Семеныч өөрийнхөө эхнэрийг хараад, тэр ямар нэгэн юманд сэтгэл хангамжгүй байгаа буюу ямар нэгэн эвгүй зүйл гарч болзошгүй гэж мэдсэнээс гадна, түүний ярьж байгааг лав зуу дахин илүү сонссон баймаар түүнд санагдах яриаг сонсоход уйтгартай байжээ. Хаалга үүдгүй үнэт алтан чийдэн дэнлүүнүүдийг асааж, хүүхдүүдээ унтуулаад өвчтэй Гогид төрөл бүрийн эмчлэл сувиллыг хийжээ. 

	Зочин нь Николай Семеныч мөн доктортой хамт гадна түшлэгнээ гарч явцгаалаа. Зарц нь бүрхүүлтэй лаа асаан, уух зүйлийн хамт авчирч тавив. 12 цагийн орчмоор одоо үед орос орноо чухалчлагдах улсын чанартай ямар арга хэмжээнүүдийг авсан байвал зохих тухай, жинхэнэ сэтгэл сэргэм яриа эхлэв. Хоёулаа яриан дундаа тамхи татахаа ер больсонгүй. 

	Зуслангийн хаалганы гадна талд тэжээлгүй зогсож байсан тэрэгний морьд хонхоо хангинуулан, нэг эвшээн, нэг тургин ядаж байхад мөн нэг эзнийд хорин жил ажиллаж, олсон бүх хишиг хүртээлээсээ гурав буюу таван рублиэ ар гэр дэх ахдаа илгээгээд бусдыг нь ууж орхидог өвгөн улаач хоолгүй хохийн сууж байлаа. Ойр хавийн зуслангаас азарган тахианууд хашхиралдахад, ялангуяа зэргэлдээх зуслангийн нэгэн тахиа нэн чанга бөгөөд нарийнаар дуугарах тэр үед намайг мартчихаагүй байгаа гэж бодоод, тэрэгнээс бууж зуслан дотор орохоор хөдлөв. Түүний тэргэн дээр сууж ирсэн хүн тэнд сууцгаагаад ямар нэгэн юм таслан таслан ярьж байхыг улаач нь харж, айсандаа зарц хүнийг нь эрж олохоор явав. 

	Зарц нь үүдний өрөөнд энгэр нь задгай цамц өмсөн суусаар унтаж байлаа. Улаач түүнийг сэрээв. Зарц бол урьд хашаа сахигч байж, таван охин, хоёр хөвгүүн бүхий өөрийн олон халуун амыг өөрийн өчүүхэн хөлсөөр тэжээдэг зарц (хөлснөөс ашигтай нь 15 рубль болдог ажээ. Ноёдоос өгсөн цайны мөнгө, хөс хоёр нь нэлээд жилд заримдаа 100 рубль хүрнэ) үсрэн босож, биеэ засаж, хувцсаа гөвөөд, улаачийн сэтгэл нь зовоод явуулахыг гуйж байна гэж хэлэхээр ноёд тийш одов. 

	Зарцын орж очиход, зөрөлдөөн нь ид дундаа болж байлаа. Тэдэнд ойртож очсон доктор түүнд оролцов. 

	— Оросын ард түмэн, хөгжлийн ямар нэгэн өөр замаар явах ёстой гэдгийг би хүлээж чадахгүй. Юуны өмнө эрх чөлөө, тэр эрх чөлөө-улс төрийн эрх чөлөө хэрэгтэй... Бүхний мэдэхээр бол, дээд зэргийн эрх чөлөө нь бусад хүмүүсийн дээд зэргийн эрхийг баримтлах явдал юм, гэж зочин ярив. 

	Зочин самуурч, бас ямар нэгэн юмыг өөрөө өгүүлж байгаагаа мэдсэн боловч тэр ярианы халуун дунд хэрхэн ярих хэрэгтэйг сайтар санаж чадсангүй. 

	— Энэ ч яах вэ, гэж Николай Семеныч, зочны үгийг сонсолгүй, харин зөвхөн түүнд онц тохиромжтой санагдах өөрийн бодлыг өгүүлэхийг эрхэмлэн хариулахдаа тэр ч яах вэ, гэвч энэ чинь өөр замаар олонхын саналаар биш, харин бүх нийтийн зөвшөөрлөөр бүтэх юм. Энх тайвны шийдвэрийг үз л дээ гэв. 

	Славяны ард түмэнд өөрийн онцгой үзэл санаа байдгийг эсэргүүцэж болохгүй дээ. Жишээлбэл: Польшийн эрх veto. Би үүнийг хамгийн дээр зүйл нь ч гэж батлахгүй байна, гэж доктор хэлэв.

	— Байзнаарай би өөрийн бүх бодлыг гүйцэд хэлье гэж Николай Семеныч эхэлж, — Оросын ард түмэн бол онцгой чанартай юм. Эдгээр чанар бол... 

	Гэвч өөрийн дотоод хувцсыг өмсөөд нойрмог нүдтэйгээр орж ирсэн Иван түүний үгийг тасалж:

	— Улаач яарсхийгээд байх шиг байна. 

	— Намайг удахгүй явна гэж түүнд хэлээч. Илүү зогссоны хөлсийг би өгнө. (Петербургийн зочин нь бүх зарц нарыг «та» гэж ярьдаг ба түүгээрээ бардамнадаг байжээ.)

	— Сонслоо... 

	Иван явж, Николай Семеныч өөрийн бүх бодлыг гүйцэд хэлж чадах болов. 

	Гэвч зочин, доктор хоёрын аль нь ч түүний үгийг 20 дахин сонссон (эсвэл наад зах нь тэдэнд тэгж санагдсан юм уу) түүнийг няцааж байсан ба ялангуяа зочин, түүхийн жишээнүүдээр нотолж байв. Тэр нь түүхийг онц сайн мэддэг байжээ. 

	Доктор, зочны талыг баримтлах бөгөөд түүний мэдлэгийг сонирхон бахдаж түүнтэй танилцсандаа баярлах болно. 

	Яриа нь ойн цаадах замын тэртээгээр гэгээ тусч, гургалдай шувууд сэрэх хүртэл үргэлжлэн унжирсан боловч, яригчид тамхиа татсаар л, ярьсаар л байжээ. 

	Уул яриа дахин үргэлжилж болох байсан боловч үүдний цаанаас цэвэрлэгч гарч ирэв. Энэ цэвэрлэгч гэдсээ тэжээхийн тул ажиллах ёстой болсон өнчин хүүхэн байжээ. Энэ охин анх худалдаачинд зарцлагдаж байжээ. Тэндхийн захирагч даамал нь түүнийг оролдож бузарласан тул хүүхэд гаргасан юм байжээ. Хүүхдээ осолдсоны дараагаар мөн нэгэн ноёныд ажил хийж байтал гимназын нэгэн сурагч түүнийг тайван байлгасангүй учраас дараа нь Николай Семенычийнд цэвэрлэгчийн туслагчаар орж ажиллаж байгаа нь тэр билээ. Өөрийгөө их аз жаргалаар эднийд ажиллах болов гэж энэ охин санадаг бөгөөд учир нь ноёд өөрсдийн илүү шалиг зангаар түүнийг эрхлүүлдэггүй бөгөөд хөлсийг нь сайтар өгдөг байлаа. Эзэн авгай нь, доктор Николай Семеныч хоёрыг дуудаж байна гэж мэдэгдэхээр цэвэрлэгч охин орж иржээ. 

	«За даа Гоги л ямар нэгэн юм болчхож дээ» гэж Николай Семеныч бодов. 

	— Юу болчихоо вэ? гэж тэр асуулаа. 

	— Николай Николаевичийн лагшин муухан байна гэж цэвэрлэгч хэлэв. Николай Николаевич «тэд нар» л Гогийг суулгаад горьгүйтэж байна гэж байгаа юм шив дээ. 

	— За тарах шив дээ, гэж зочин хэлэв. Гэгээ орчихсоныг үзээч. Бид хэчнээн сууж орхио вэ? гэж тэр хэлэхдээ, бид удаанаар үргэлжлэн сууж, ихийг ярилцаж авлаа даа гэж бах нь ханасан бололтой инээмсэглэж, салах ёс гүйцэтгэв. 

	Иван, хамгийн үл тохирох газар тавьчихсан зочны нарны халхавч, шляп малгай хоёроо эрж ядаж, эцсэн хөлөөрөө удтал гүйв. Дандаа элбэг баян явдаг зочин тэр хүн, түүнд рублиэр нь ч мөнгө өгдөг тул цайны мөнгө өгөх болов уу гэж найдаж байсан Иванд яриандаа болоод энэ удаа мөнгө өгөхөө бүр мартчихсан бөгөөд харин зарцад юу ч өгсөнгүй дээ хөөрхий гэж зөвхөн замд явахдаа санажээ. «Тэгээд одоо яах вэ дээ». 

	Улаач суудалдаа гарч, жолоогоо авч, хажуулдасхийж суугаад хөдлөв. Хонхнууд нь хангинан гарлаа. Зөөлөн нум дээр ганхалзан суусан Петербургийн хүн, өөрийнхөө найзын явцуу хүрээний дотор урьдаас санаа авдгийн нь тухай бодож явав. 

	Тэр дороо авгай дээрээ ороогүй Николай Семеныч ч бас л найз нөхрөө бодож байжээ. «Петербургийн энэ байгууллага хэтэрхий гутамшигтай явцуу юм. Тэд ч үүнээсээ гарч чадахгүй дээ» гэж бас бодлоо. 

	Энэ уулзалтаас одоо ямар ч гойд зүйл гараагүй тул авгай дээрээ орох явдлыг түдгэлзэн байзнаж байв. Хамаг хэрэг, жимснээс болсон байлаа. Хөвгүүд өчигдөр жимс авчирчээ. Наймаа хийж үзээгүй Николай Семеныч, бүр түүхийгээрээ байгаа жимсийг хоёр тавгаар нь худалдан авчээ. Хүүхдүүд нь гүйлдэн ирж шохоорхон гуйцгааж тавгаас нь иджээ. Мари тэр үед нь гарч харсангүй. Харин дараа нь гарч ирээд Гогид жимс өгч, түүний гэдэс өвдөж эхэлснийг мэдээд уурлаж гарчээ. Үүнээсээ болоод, эр нөхрөө зэмлэж, нөхөр нь эхнэрээ зүхэж, хариу ч үгүй хэрэлдэхээ шахлаа. Үдэш болохоор Гоги үнэхээр мууджээ. Николай Семеныч ингээд гайгүй болов уу гэж бодсон боловч докторыг дуудаж ирсэн нь харин эхнэртээ омогдуулахын шалтаг нь болжээ. 

	Түүнийг авгай дээрээ ороход эхнэр нь өөртөө аятайхан санагддаг цоохор торгон тэрлэгээ өмсөөд доктортой хамт хүүхдийн өрөөнд зогсож, хүүхдийн хөтөвч дээр, урсан байгаа лаагаар гэрэлтүүлэн байжээ. 

	Хамар хавчдаг шилээ зүүсэн доктор анхааралтай маяг гарган, хөтөвч доторх өмхий үнэрт чацгыг ширтсээр оролдон хутгаж зогсоно. 

	— Тийм ээ, гэж тэр ихэмсгээр хэлэв. 

	— Энэ бүгд чинь тэр муухай хар жимснийх шүү дээ. 

	— Юу, жимс, яачхаж вэ? гэж Николай Семеныч ширүүн дуугарав. 

	— Жимс яачхаж вэ? Чи жимс өгчхөөд, би ч шөнөдөө унтаагүй бас хүүхэд үхэж орхивол яана... 

	— За, үхэхгүй дээ гэж доктор инээмсэглэн хэлээд, — Бага зэрэг висмут өгөөд анхааралтайгаар би, одоо өгч орхиё. 

	— Тэр маань унтчихжээ дээ гэж Мари хэлэв. 

	— За тэгвэл сэрээсний хэрэггүй, тэгвэл би маргааш ирье. 

	— Тэгээрэй, гуйя. 

	Доктор явчихлаа. Николай Семеныч ганцаар үлдээд, эхнэрээ тайвшруулах гэж удтал оролдоод чадсангүй. Харин түүнийг унтахад бүр их гэгээ орчихсон байжээ. 

	Яг энэ үед хүүхдүүд тариачин эрэгтэйчүүд, шөнийн байрнаас зэргэлдээ тосгонд буцаж ирцгээж байв. Зарим нэгэн нь дангаараа, зарим нь унага даагаа дагуулсан гүү хөллөж давхилдан явлаа. 

	Үстэй дээл, саравчтай малгай өмссөн боловч хөл нүцгэн яваа арван хоёр насны бага хүү Тараска Резунов эх шигээ алаг унага дагуулсан алаг гүү тэргэнд хөллөн бусдыгаа цөмийг нь хөөн гүйцэж уулан дахь тосгонд давхин оров. Морьдын өмнө хар нохой, тэднийг харан харан хөгжилтэйгөөр гүйнэ. Ард нь тарган цатгалан алаг унага, цагаан хөлөө гялалзуулан хоёр талд нь ээлжлэн орж явна. Тараска модон байшинд хүрч, мориноос буугаад морио үүдэнд нь уяж пинд орлоо. 

	— Ээ та нар сэрчих ээ юү? гэж пин дэх таар дээр унтаж байсан эрэгтэй эмэгтэй хоёр дүү рүүгээ хашхирав. 

	Тэдний хажууд унтсан ээж нь, үнээгээ саахаар хэдийний босжээ. Ольгушка үсрэн босож, ээдэрсэн урт цайвар үсээ хоёр гараараа засаж байхад хажуу дахь Федька нь дээл доогуураа шургаж толгойгоо халхалсан боловч хучлага дороос нь цухуйн байгаа саарьтсан шулуун хөлөө хооронд нь үрчиж байлаа. 

	Хүүхдүүд, өчигдрөөс аваад жимсэнд явахаар бэлтгэсэн тул Тараска, шөнийн байрнаас буцаж ирэхтэйгээ зэрэг, эмэгтэй дүү, бага дүү хоёрыгоо сэрээхээр амласан хэрэг байжээ. 

	Тэр тэгээд дууджээ. Шөнийн байранд бутан дор сууж алдсан нойроо авахын оронд харин охидын хамт жимсэнд явахаар шийджээ. Эх нь түүнд нэгэн аяга сүү өгөв. Өөрөө нэгэн хэлтэрхий талх огтлон аваад, ширээний ард өндөр модон орон дээр сууж, идэж гарав. 

	Дан цамц, богино өмдөө өмсөөд том жижиг хуруунуудаа гаргасан хөл нүцгэн хүүхдүүдийн мөр гарсан замаар хөл нүцгэн жирэлзэж явахад нь охид харанхуй ногоон бургаснуудын дундуур гүйлдэн, тэртээ хол газар улаан цагаан толбо болон харагдацгааж байлаа. (Тэд өчигдрөөс аваад ваар, сияан аяга бэлтгэсэн тул өглөөний хоол ч идэлгүй, талх ч нөөцлөн авалгүйгээр өмнөх өнцөгтөө нэг хоёр эргэлдэн бужигналдаж, гудамжнаа гүйн гарав). 

	Ойн цаадах замын эргүүлэг дээр тэднийг Тараска гүйцэж очлоо. 

	Ногоо, бут, моддын ёроол болоод бүр дорд талын мөчрүүд дээр хүртэл шүүдэр бөнжгөнөж, охидын нүцгэн хөлийг тэр дороо усалж норгосон тул анхандаа хөрж даарч байсан боловч дараа нь зөөлөн ногоон дундуур, хуурай газраар явсаар байтал аяндаа дулаацав. 

	Ой дахь жимс бүхий газрууд урьд нь мэдэгддэг байлаа. Залуу шүүслэг шинэхэн бут дундуурх зайгаар ургасан залуу ургамлын дотроос ягаавтар цагаан, хааяа нэг улаан жимснүүд армаг тармаг соёолж нуугдаж байлаа. 

	Охид, зэрэгцэн бөхийж, жимс нэг бүрийг өөрсдийн наранд шарагдсан жижигхэн бор гараар түүн авч, аль мууг нь амандаа хийж, аль сайныг нь аягандаа хийж байлаа. Ольгушка, наашаа ир. Энд жимс их байна. 

	— Ээ тийм үү? За за! гэв. Бутны цаагуур далд орохтойгоо зэрэг л хөөе! гэж бие биеэ дуудаж хашхиралдана. 

	Тараска ноднин жил тайрагдсан модны хожуул тайрдасны дундуур ороод, тэртээх жалганы цаад тал гараад хүнээс өндөргүй ургасан залуу хуш улиасны тэнд хүрч нөхдөөсөө нэлээд холджээ. Шүүслэг өтгөн ногоон дундаас үхрийн нүд дайралдлаа. 

	— Грушка!

	— Юу?

	— Чоно ирвэл яана?

	— Чоно яадаг юм бэ? Чи яах гэж айлгаад байгаа юм бэ? Би ч бүр огт айхгүй л дээ гэж чонын тухай бодоод жимс нэг бүрийг тастан аль сайхныг аягандаа, мууг нь амандаа хийж байгаагаа мартсан Грушка хэлэв. 

	— Манай Тараска маань жалгын цаад талд орчихсон гээд Тараска! гэв. 

	— Ээ! гэж Тараска жалгын цаанаас хариулна. — Наашаа ирцгээ. 

	— Тэнд их бол, тийшээ явцгаая. 

	Тэгээд охид бутнуудаас барьж, жалга руу ороод, налуугаар нь дагаж, жалгын нөгөө талд гартал нар шарж жимсээр хучигдсан сахлаг ногоотой талбай дээр гарч ирэв. Хоёул дуугүй болж, ам гар хоёр нь завгүй болов. 

	Нам гүмийн дундаас гэнэт ямар нэгэн юм сэрчигнэн, доорх ногоон дотор ч, бутан дотор ч аймшигтайгаар чахраад байх шиг болов. 

	Грушка айн сандарч унаад, түүсэн аягатай жимсээ дунд нь хүртэл асгаж орхив. 

	— Ээж ээ гэж хашхиран уйлав. 

	— Туулай, энд туулай байна. Тараска! Туулай, тэр тар! гэж Ольгушка, бутнуудын хоорондуур дэлдэн хоёр чихтэй бор хөх нуруу бүртэлзэн далдрахыг заав. 

	— Чи яав аа? гэж туулайг далдрахаар Грушка тийш Ольгушка хандан хэлэв. 

	— Би чоно гэж бодлоо шүү гэж Грушка хариулаад, гэнэт тэр дор айж уйлсны дараа инээв. 

	— Хар тэнэг хуухай!

	— Айхтар айлаа шүү! гэж Грушка хүүхэд дуугаар жингэнэн инээж хэлэв. 

	Жимсээ түүж аваад цаашаа явав. Нар бүр дээшлэн шарав. Саяхан охидын бүсэлхий хүртэл нь норгож байсан тэр шүүдэр ч алга болж, тэд тавтайгаар алхалцгаав. 

	Тэдний сүүлхнээр жимс түүхээр гарсан бүсгүйчүүдийн чанга чангаар ярилцан хашхиралцаж явааг охид сонсоод улам улам цаашлан, жимс улам их олдох болов уу гэж найдацгаан явсаар байгаад бараг ойн захад тулж очив. Өглөөний цай уудаг үед, жимс түүхээр гарсан Акулина авгайтай тэд уулзахдаа сияан аяга, ваар савныхаа тэхий дунд хүртэл жимстэй болцгоочихсон байлаа. Акулинагийн араас дан цамцтай, муруй хөлтэй, толгой нүцгэн бяцхан хөвгүүн дагаж явлаа. 

	— Энэ намайг дагаад болдоггүй шүү. Орхиё хүнгүй, гэж охидод Акулина гуай хэлээд, тэр жаалын гараас авч хөтлөв. 

	— Бид сая нэг туулайг сүрхий цочоон үргээсэн шүү, айхтар цочсон шүү. 

	Сонсож байна уу чи! гэж Акулина хэлээд, хүүгийнхээ гарыг тавив. Ингэж ярилцсаны сүүлээр Акулина авгайгаас салцгааж ажилдаа үргэлжлэн орон. 

	— Одоо жаахан сууцгаая, гэж Ольгушка хушны том сүүдэрт суун, — Ядарч орхилоо. Талх ч авсангүй шүү, одоо идэх юм сан гэв. 

	— Би бас юм идмээр л байна гэж Грушка хэлэв. 

	— Байз Акулина авгай юу гэж чанга хашхираад байна. Дуулж байна уу? Акулина авгай!

	— Ольгушка! Юу гээ вэ! гэж Акулина авгай хариу хашхирав. 

	— Юу гээ вэ?

	— Хүү минь та нартай байна уу? гэж толгойн цаанаас Акулина авгай хашхирна. 

	— Алга байна! Байхгүй!

	Тэгж байтал, бутнууд сэржигнэн, толгойн цаанаас Акулина авгай, сүлжмэл сав гартаа өлгөчихсөн, банзлаа өвдөгнөөс дээш гартал шууж барьсаар гарч ирэв. 

	— Хүүг минь харцгаасангүй гэж үү?

	— Үгүй. 

	— Ямар гайтай юм билээ! Мишка! Мишка!

	Хариу юу ч дуугарсангүй. 

	— Ай харлаа, тэр маань төөрч орхио шив. Энэ их ойгоор тэнээд алга болчихоо шив. 

	Ольгушка үсрэн босож Грушкатай нэг тийш эрэхээр явж, нөгөө нэг тийш нь Акулина авгай явав. Чанга дуугаар Мишкаг зогсолтгүй дуудсан боловч хариу юу ч дуугарсангүй. 

	— Ядарчихлаа гэж Грушка хоцрон хэлэх боловч, Ольгушка, зогсолтгүй дуудан, ийш тийш харж, зүүн баруун тийш гүйн явна. 

	Акулинагийн сандарсан дуу, их ой дотор алсад сонстож байлаа. Нэгэн шүүслэг бут дотор, залуу далдуу модны тайрдасны дэргэд, ямар нэгэн шувуу ангаахайнуудтайгаа байгаа бололтой, ямар нэгэн зүйлд сэтгэл ханамжгүйгээр сэтгэл хорсон ууртай бөгөөд шийдвэртэй жиргэж байхыг харж харж байснаа Ольгушка эрэхээ болиод, гэртээ харимаар бодогдлоо. Шувуу үзтэл ямар нэгэн юмнаас айж, ямар нэгэн юманд уурсан байх шиг бололтой. Ольгушка, цагаан цэцэг бүхий өндөр бөгөөд өтгөн ногоонд хучигдсан бут руу харж, ойн ямар ч ногоо бутанд төсөөгүй цэнхэр хөх юм түүний бүр ёроолд байхыг үзэв. Зогсоод дахин лавлаж харав. Гэтэл энэ нь Мишка байлаа. Тэгээд шувуу түүнээс айгаад, түүнд уурласан юм байжээ. Мишка том гэдсээрээ түрүүлгээ харж жижиг гараа толгой дороо хийгээд, тарган муруй хөлөө жийж, жигтэйхэн сайхан унтаж байв. 

	Ольгушка эхийг нь дуудаж, жаал хүүг сэрээгээд, түүнд жимс өгчээ. 

	Дараа нь Ольгушка удтал, хэн уулзсан хүнд, гэртээ ээж аавдаа, айл хөршийнхөндөө Акулина авгайн хөвгүүнийг хэрхэн эрсэн ба яаж олсноо ярьдаг байв. 

	Нар аль хэдийн ойн цаанаас гарч, газар дээрх бүх юмыг шарж байлаа. 

	— Ольгушка усанд оръё гэж Ольгаг мөн түүнтэй дайралдсан охидыг урив. Тэгээд бүгдээрээ бүлэг дуучид болон дуу дуулцгааж гол тийш одоцгоов. 

	Охид хөлөөр шалчигнуулан бужигнаж, хашхиралдсаар байгаад баруунаас тэртээ доогуур хар үүл гарч, наран ил гарч, далд орсоор байгааг буюу цахилгаан цахилж эхлэхийг ажиглаж мэдсэнгүй. Охидыг хувцаслаж амжаагүй байтал, бороо цутгаж тэднийг голд нь ортол усалж норгочхов. 

	Охид биед наалдсан бараан цамцаа өмссөөр гэр гэртээ гүйлдэн ирээд, хооллосны дараагаар ногооны талбайд төмс дахин суулгаж байсан эцэгтээ гүйлдэн очиж хоол хүргэж өгөв. 

	Тэднийг буцаж ирээд хоолоо идтэл цамцнууд нь ч хатав. Үхрийн нүдийг ялгаж аваад, түүнийг аяганд хийж үргэлж их мөнгө өгдөг Николай Семенычийн зуслан дээр авч очсон боловч энэ удаа түүнийг авахаа больсон байлаа. 

	Том хагас зөөлөн сандалд нарны халхавч барин халуунд бухимдан ядаж суусан Мари жимс авчирч яваа охидыг хараад, тэдний зүг дэвүүрээрээ дохив. 

	— Хэрэггүй, хэрэггүй. 

	Дунд сургуульд цуутай сурдаг ахмад хөвгүүн арван хоёр настай Валя нь амралтаар ирээд айлын хүүхдүүдтэй томоотой гэгч тоглож сууснаа жимс үзээд, Ольгушка дээр гүйн хүрч ирээд, 

	— Ямар үнэтэй вэ? гэж асуухад:

	— 30 мөнгө гэв. 

	— Үнэтэй байна, гэж хэлэв. Томчууд нь дандаа тэгж хэлдэг учир тийнхүү үнэтэй байна гэж хэлжээ. Харин булан тойроод хүлээж байгаарай гэж тэр хэлээд сувилагч авгай тийш явав. 

	Дотор нь ямар нэгэн байшин, ой мод, цэцэрлэг юмс харагдсан тийм сонин бөмбөлгийг Олешка Грушка хоёр үзээд хачирхаж явлаа. 

	Гэвч жимснээс өөр зүйл өөрсдөд нь бий тул нэг их гайхаагүй боловч ертөнцөөс ноён хүнд заяагддаг гэдэгт нь тун их сонирхсон ажээ. 

	Валя сувилагч авгайд гүйн очоод, 30 мөнгө гуйжээ. Сувилагч авгай 20 бол болно гэж хэлсэн боловч авдраа уудалж түүнд мөнгө гаргаж өгөв. 

	Өчигдрийн бэрхшээлт шөнөөс болж дөнгөж сая босоод, сонин уншиж, тамхи татаж байгаа аавыгаа тойрон гарч, охидод хоёр аравт өгөөд, жимсийг таваг дээр хийлгэн авч, түүнийгээ идэж гарав. 

	Өглөөний цайнаас хойш Тараска эцэгтэйгээ төмс тарилцахаар очоод, царс модны том сүүдэрт унтжээ. 

	Эцэг нь тэргээ буулгачхаад, чөдөрлөж тавьсан морио бусдын овьёос, ногоо руу орчих вий, бусдын зааг газарт орчих вий гэж харсаар сууж байлаа. 

	Энэ үе, Николай Семенычийн гэр бүлийнхэн бүгдээр бүр жирийн байдалтай байлаа. Юм бүхэн зүгээр байлаа. Гурван таваг дүүрэн өглөөний хоол бэлхэн болсон боловч түүн дээр ялаа овооролдон байхыг хэн ч үргээхгүй байгааг үзвэл хэн ч хоол идэх дургүй байсан ажээ. 

	Өнөөдөр уншсан сонинд тодорхойлсон зүйлс нь түүний үзэлд зохицсон үнэн зөв байсан тул Николай Семеныч хангалуун байв. Гоги зүгээр сайн болсон учир Мари тайван байв. Түүний зөвлөсөн зүйлс ашигтай болсонд эмч бас сэтгэл хангалуун байлаа. Бүтэн таваг үхрийн нүд идэж орхисон учир Валя ч бас сэтгэл хангамжтай байжээ. 

